
LECTIO DIVINA – Sena "B"; It-Tieni Ħadd tal-Avvent - Ħejju t-triq tal-Mulej.
“Jiena nixtieq b’mod partikulari nfakkar u nirrakkomanda t-tradizzjoni antika tal-Lectio Divina. Jekk din tkun inkuraġġita b’mod effettiv, il-prattika tagħha ġġib fil-Knisja – jiena konvint minn dan – rebbiegħa spiritwali ġdida.” 

Il-Papa Benedittu XVI fis-Sinodu tal-Isqfijiet dwar il-Kelma ta’ Alla, Ruma 2009.
QABEL IL-LECTIO DIVINA – KUNTEST TAL-QARI

Dan it-test huwa propju il-bidu tal-Evanġelju skont San Mark, li huwa l-ewwel wieħed miktub mill-erba’ evanġelji u għalhekk huwa ta’ importanza għaliex fiż-żmien huwa l-eqreb wieħed lejn il-ġrajja tal-ħajja publika ta’ Ġesù Kristu. 

· Il-mod kif l-Evanġelista kien iħares lejn il-ġrajja sħiħa ta’ Kristu u l-esperjenza li l-ewwel dixxipli kienu għamlu mal-Imgħallem tagħhom, tidher ċara sa mill-ewwel vers tal-evanġelju – Bxara Tajba jew Aħbar Tajba. 

· Kienet bxara, li bħal kull aħbar oħra ħtiġilha tkun imxandra.  

· Iżda b’differenza mill-biċca l-kbira ta’ aħbarijiet li nisemgħu, din kienet aħbar li lil dawk li laqugħha, bidlitilhom ħajjithom. Welldithom mill-ġdid. 
DOMANDA – L-Evanġelju ta’ Ġesù Kristu għandu xi tifsira għalija?  X’inhi?

SEJĦA – Jekk tisma’ l-Mulej isejjaħlek, wieġeb, "Tkellem, Mulej, għax il-qaddej tiegħek qiegħed jisma’."  [1 Samwel 3 :9]
TALBA GĦAD-DAWL MILL-ISPIRTU S-SANTU (Mumenti ta’ ġabra u skiet fejn kulħadd jitlob waħdu għall-għajuna tal-Ispirtu s-Santu.)
L-EWWEL TARĠA - QARI – LECTIO  [Mk:1:1-8]
Il-Bidu tal-Bxara t-Tajba ta' Ġesù Kristu l-Iben ta' Alla. Bħalma hu miktub fil-ktieb ta' Isaija l-profeta, 

     ‘Ara, jien nibgħat qablek il-ħabbâr tiegħi biex iħejji triqtek.

    Leħen ta' wieħed jgħajjat fid-deżert: 
     Ħejju t-triq tal-Mulej,

     iddrittaw il-mogħdijiet tiegħi.’

Hekk Ġwanni deher jgħammed fid-deżert u jxandar magħmudija ta' ndiema għall-maħfra tad-dnubiet. U kienet tmur għandu l-Lhudija kollha u n-nies kollha ta' Ġerusalemm, jitgħammdu minnu fix-xmara Ġordan waqt li jistqarru dnubiethom.

Ġwanni kien jilbes libsa tax-xagħar tal-ġemel, bi ħżiem tal-ġild madwar qaddu, u kien jiekol ġradijiet u għasel selvaġġ. U kien ixandar u jgħid: "Ġej warajja min hu aqwa minni, li jien ma jistħoqqlix nitbaxxa quddiemu u nħoll il-qfieli tal-qorq tiegħu. Jiena għammidtkom bl-ilma, iżda huwa jgħammidtkom bl-Ispirtu s-Santu."

IT-TIENI TARĠA - MEDITAZZJONI - MEDITATIO

« Il-Bidu tal-Bxara t-Tajba ta' Ġesù Kristu l-Iben ta' Alla. »
Dak li kien imwiegħed minn Alla nnifsu fil-Ġnien ta’ Eden u li tant drabi kien imħabbar fit-Testment il-Qadim mill-profeti, issa kien wasal biex jitwettaq.  Għal poplu li kienu ilu jistenna mijiet kbar ta’ snin, din suppost kellha tkun Aħbar Tajba. 
· Għall-ewwel dixxipli, il-miġja ta’ Ġesù Kristu, tassew kienet Aħbar Tajba, qabel xejn għalihom personali u għal dawk kollha li kienu lesti jaccetawha. U jiena kif nibqa’ quddiem din l-Aħbar?  Għalija hija Aħbar Tajba jew hija sempliċi aħbar bħal tant aħbarijiet oħra li nismagħhom u jibqgħu għaddejjin?
· Fiċ-ċentru ta’ din l-Aħbar Tajba, kien hemm it-twemmin li dak li deher quddiemhom bħala bniedem, kien ukoll l-Iben ta’ Alla. Mingħajr dan it-twemmin, dak li twettaq minn Gesù Kristu ma kien ifisser xejn. U għalija, Ġesù Kristu min hu?  Forsi wieħed minn bosta fundaturi ta’ reliġjonijiet?  Id-divinità tiegħu tagħmel xi differenza fil-ħajja tiegħi jew forsi naċċettha kif naċċetta veritajiet oħra, naturali, xjentifiċi jew matematiċi?  Verità li ngħid li nemminha imma b’indifferenza għax tibqa’ ma tibdilnix.
« Bħalma hu miktub fil-ktieb ta' Isaija l-profeta. »

· Għall-ewwel insara, il-Kelma ta’ Alla mit-Testment il-Qadim, minkejja li miktuba mijiet ta’ snin qabel, kellha messaġġ speċjali għalihom, fil-ħajja tagħhom mhux biss bħala individwi, imma wkoll bħala komunità u bħala poplu.
· U jiena, fil-Kelma ta’ Alla, nilmaħ xi messaġġ personali għalija?  
· Bħala Knisja li qed tgħix elfejn sena wara li seħħet il-ġrajja tal-Evanġelju, il-Kelma miktuba dakinhar għandha xi messaġġ li għadu jgħodd għal żmienna?

« Nibgħat il-ħabbâr tiegħi biex iħejji triqtek… Leħen ta' wieħed jgħajjat fid-deżert: Ħejju t-triq tal-Mulej. »
· Fi kliem il-profeta Isaija, miktub madwar 700 sena qabel, Ġwanni l-Għammiedi skopra s-sejħa li Alla kellu għalih.  
· Il-Kelma ta’ Alla hija għalija għajn li fiha niskopri x’irid Alla minni llum ?

· Bħala Knisja fil-komunità parrokkjali, x’post qed ikollha għalina il-Kelma ta’ Alla fl-għarfien ta’ dak li Alla jrid minna bħala l-poplu tiegħu?
« Ġwanni deher jgħammed fid-deżert u jxandar magħmudija ta' ndiema. »
· Il-magħmudija ta’ Ġwanni, minkejja li ma kienetx Sagrament, kienet sejħa għall-indiema. L-indiema mhix biss dispjeċir għal ħażin li wettaqt fl-imgħoddi, imma hija fuq kollox deċiżjoni ta’ tiġdid u bidla.
· Wara Ġwanni, ġie Kristu nnifsu li fit-tħabbir tas-Saltna ta’ Alla, sejjaħ għall-indiema u saħaq dwar il-bżonn li d-dixxiplu jitwieled mill-ġdid. [Ġw 3 :3]

· Anke llum l-Isqfijiet tagħna, fl-ittra pastorali tagħhom għall-Avvent (2011), iħeġġuna, anżi jisfidawna li jkollna l-kuraġġ li niġġeddu.
· « Kienet tmur għandu l-Lhudija kollha … jitgħammdu minnu fix-xmara Ġordan. »
· Mhux kull min mar għand Ġwanni u tgħammed minnu laqa’ il-sejħa li għamlilhom. Għalihom il-magħmudija kienet biss ritwali jew ċerimonja.

· Mhux kull min mar wara Ġesù u  sama’ kliemu aċċettaħ u laqgħu f’ħajtu. 
· Illum huma bosta l-imgħammdin, mhux bil-magħmudija ta’ Ġwanni, imma b’dik Sagrament imwaqqaf minn Kristu. Forsi wkoll ngħidu li nemmnu fih.  Imma kliemu ilqajnih? Ilqajnih kollu? Jew forsi hemm kliem minnu li ngħidu li hu antikwat ?
· Forsi nserraħ rasi għax immur il-knisja, imma mbagħad ħajti għadha ma nbidlitx.
« Ġwanni kien jilbes libsa tax-xagħar tal-ġemel, bi ħżiem tal-ġild madwar qaddu. »
· Din id-deskrizzjoni lil bosta Lhud kienet tfakkarhom fil-Profeta Elija [Ara 2 Slaten 1:8]. Ħafna, fost il-Lhud ta’ żmien Ġesù, kellhom dubju dwar l-identità ta’ Ġwanni l-Battista.  Uħud ħasbuh Elija, Oħrajn ħasbuh il-Messija, imma huwa stqarr bla ma ċaħad, "M’iniex." [Ġw 1 :19-23]
· Din kienet ix-xhieda ta’ Ġwanni dwaru nnifsu, "Ġej warajja min hu aqwa minni, li jien ma jistħoqqlix nitbaxxa quddiemu u nħoll il-qfieli tal-qorq tiegħu. Jiena għammidtkom bl-ilma, iżda huwa jgħammidtkom bl-Ispirtu s-Santu."
· Ġwanni għaraf ir-rwol tiegħu fis-sejħa li kellu.  Il-missjoni qatt ma għamilha tiegħu imma kienet ta’ dak li kellu jiġi warajh.  Huwa kien biss, Ħabbâr. Leħen jgħajjat fid-deżert. Dak li kellu jgħammed bl-Ispirtu s-Santu, ma kienx hu. 
· Jiena nagħraf x’inhija s-sejħa tiegħi?  Naf li l-għalqa fejn jiena msejjaħ naħdem mhix tiegħi imma ta’ Sid il-Għalqa? Naf li dak li qed jaħdem fl-għalqa mhuwiex jien, imma Hu; u li jiena għodda f’idejh?  Kemm drabi ħadt għalija għax xi ħadd ‘daħalli fl-għalqa tiegħi!’
« Ħabbâr – Ġwanni l-Battista kien ħabbâr. »
· Min kienu l-ħabbâra jew messaġġiera li l-Mulej bagħatli f’ħajti?
· X’kienet l-aħbar jew il-messaġġ li wassluli ?
· Jista’ jkun li jiena wieħed minn dawk li bħal uħud mil-Lhud ta’ żmien Ġwanni, niġri wara l-messaġġiera imma qatt ma nagħti każ tal-messaġġ li l-Mulej jkun qed iwassalli permezz tagħhom? Dejjem infittex is-sinjali imma ma nsib qatt it-Triq ?
· Nifhem li bħal kull nisrani ieħor,  jiena wkoll imsejjaħ biex inkun ħabbâr… messaġġier?
· Nifhem li l-Aħbar li jiena msejjaħ biex inxandar hija Aħbar Tajba?
· Li din l-Aħbar mhix tiegħi imma ta' Ġesù Kristu l-Iben ta' Alla?
· Nifhem li la din l-Aħbar mhix tiegħi, allura jiena għandi nkun fidil lejha. Li jiena ma għandi ebda dritt nibdilha u ngħawwiġha?  
IT-TIELET TARĠA – TALB - ORATIO
· Alla fl-imgħoddi kellem lil missirijietna ħafna drabi u b'ħafna manjieri permezz tal-profeti. Issa f'dan l-aħħar żmien, huwa kellimna permezz ta' Ibnu. [Lhud:1:1-2]
· Ġrazzi Sinjur Alla, li fl-imħabba infinita tiegħek għalija, inti ma tieqaf qatt tibgħatli ħabbâra u messaġġiera biex iwassluli l-kelma tiegħek.
· Aħfirli ta’ kemm drabi ma għaraftahomx jew ma tajtx każhom.
· Aħfirli li spiss, minkejja li nilqa’ l-messaġġiera, inwarrab il-messaġġ li huma jkollhom minn għandek għalija.
· Forsi kien għalhekk, Missier, li meta bgħattilna lil Ibnek, inti ridtu jkun għalina mhux biss il-Messaġġier, imma wkoll il-Messaġġ stess?  Mhux biss dak li jħabbrilna l-kelma tiegħek, imma Huwa stess ikun il-Kelma nfisha ?  Grazzi, Missier qaddis li tajtna lil Ibnek biex għalina jkun il-Kelma Ħajja tiegħek.
· Mulej, Ġesù, Ġwanni l-Għammiedi għaraf li s-sejħa tiegħu kienet biss sehem mill-missjoni  tiegħek. Għinni biex bħalu jiena wkoll nagħraf is-sejħa tiegħi u li anke din hija biss sehem mill-missjoni li l-Missier fdalek f’idejk.
· Spirtu Qaddis Alla, nroddlok ħajr li fil-Magħmudija tiegħi Inti ġejt biex tgħammar fija. Aħfirli ta’ kemm drabi nsejt li jiena tempju ħaj tiegħek u li bi ħsibijieti, kliemi u b’dak li għamilt jiena tebbajt dan it-Tempju li fih inti trid tgħammar.  Grazzi tal-maħfra li tagħtini kontinwament.  Tas-sejħa ġdida li tagħmilli kuljum. Tal-ħeġġa li biha trid iżżommni ħaj.  Grazzi tad-doni tiegħek.  Grazzi tal-preżenza ħajja tiegħek f’ħajti.  Nitolbok, għinni nitbattal mill-ispirtu tiegħi ħalli tkompli timlieni bik.
IR-RABA’ TARĠA – KONTEMPLAZZJONI - CONTEMPLATIO
Ir-raba’ pass tal-Lectio Divina, għalkemm jibda’ issa, iżda ma jintemmx illum.  Huwa proċess li jrid ikompli kuljum fil-ħajja tiegħi.  Huwa l-mod kif jiena rrid nibqa’ nixtarr kuljum il-Kelma ta’ Alla u nħalliha ssir parti minni.

Imma l-Kontemplazzjoni mhix proċess li nista’ nagħmlu jien għaliex huwa grazzja minn Alla. Għalhekk irrid qabel kollox nixxennaq u nitlob kuljum għalih.  Irid ikun l-Ispirtu s-Santu li ftit, ftit jibdilni, b’mod li kull azzjoni tiegħi ma tkunx aktar tiegħi imma tiegħu.

Għalhekk ikun tajjeb li f’kull jum matul din il-ġimgħa, infittex ħin biex naqra mill-ġdid, din is-silta.  Nieqaf naħseb dwarha u dwar il-messaġġ li Alla jkun irid iwassalli dakinhar permezz tagħha.

Irrid inħalli xi kelma, frażi jew sentenza minn din is-silta, issir talba ħajja lil Alla, li mhux biss qiegħed fis-sema, imma li qiegħed preżenti u attiv fil-ħajja tiegħi kuljum.
Fuq kollox irid inħalli ħin li fih niskot biex inħalli lil Alla jkellimni Hu.
"Isktu!  Kunu afu li Jien Alla." [Salm 46 :11]
http://www.laikos.org/LectioDivina.htm

